
Høyring - Forslag om opning av område for fornybar energi til havs og forslag til 
forskrift til havenergilova - Sjøfartsdirektoratet sine merknadar 
 
Vi viser til høyring frå Olje- og energidepartementet om forslag til opning av område for fornybar 
energiproduksjon til havs etter havenergilova, og forslag til forskrift til havenergilova med høyringsfrist 1. 
november 2019. 
 
Havenergilova fastset at fornybar energiproduksjon til havs utanfor grunnlinjene, som hovudregel berre kan 
skje etter at staten har opna område for søknadar om konsesjon. Før område kan opnast skal det utarbeidast 
strategiske konsekvensutgreiingar. Ei direktoratsgruppe, leia av NVE, utarbeidde rapporten Havvind – forslag til 
utredningsområder (2010) der dei kom fram til 15 føreslegne utgreiingsområde. Denne rapporten var på 
høyring, og basert på denne rapporten fekk NVE i oppdrag å gjere ei strategisk konsekvensutgreiing av dei 15 
områda.  
 
NVE leverte den strategiske konsekvensutgreiinga til departementet i desember 2012.  
På oppdrag frå departementet gjorde NVE i 2018 ei vurdering av om vesentlege tilhøve hadde endra seg sidan 
framstillinga av den strategiske konsekvensutgreiinga frå 2012, og om ny eller endra informasjon gav grunnlag 
for å endre rangeringa av områda. NVE gav også ei tilråding om kva for område som bør opnast. NVE meinte at 
ingen vesentlege endringar i kunnskapsgrunnlaget gav grunn til å endre etaten si tilråding frå 2012. 
 
Olje- og energidepartementet foreslår å opne områda Utsira Nord og Sandskallen-Sørøya Nord. I tillegg ønsker 
departementet innspel på området Sørlege Nordsjø II. I vurderinga har departementet lagt vekt på at det bør 
opnast område som gjer det mogleg å fremje prosjekt med både flytande og botnfast teknologi. 
Departementet har også prioritert område som eignar seg for kommersielle prosjekt. Prosjektspesifikke 
konsekvensutgreiingar og ein konsesjonsprosess med høyringar vil slik departementet ser det sikre at ulike 
omsyn vert sette og vurderte opp mot kvarandre før det eventuelt vert gjeve løyve til å bygge ut energianlegg i 
dei føreslegne områda. 
 
Tryggleik mv. er omtalt i høyringsbrevet, punkt 9.2:  
«Samanlikna med fornybar energiproduksjon på land, medfører etablering av fornybar energiproduksjon til 
havs nye utfordringar knytt til tryggleik. Etablering og drift av store installasjonar vil på den andre sida ha 
mange likskapar med olje- og gassverksemda på dette punktet.  
 
Departementet meiner det ikkje er føremålstenleg å bygge opp kompetanse om tryggleik til havs i andre 
statlege organisasjonar enn dei som har denne kompetansen i dag.   

Tryggleiksregimet for olje- og gassverksemda har lang tradisjon og norske aktørar og styresmakter har god 
kompetanse når det gjeld trygg industriell verksemd til havs. Petroleumstilsynet spelar ei sentral rolle som 
tilsynsmyndigheit for tryggleik innan petroleumsverksemda. Departementet meiner reguleringa av tryggleik må 
bygge på røynslene frå olje- og gassverksemda, men vere tilpassa at fornybar energiproduksjon er annleis på 
vesentlege punkt.   
 
Olje- og energidepartementet har stadfesta for Arbeids- og sosialdepartementet at Petroleumstilsynet vil få 
ansvaret for tilsyn med tryggleik mv. for prosjektet "Hywind Tampen," dersom Equinor realiserer prosjektet. 
Dette prosjektet vil handsamast etter petroleumslova grunna den tette koplinga til petroleumsverksemd.   
 
Det er naturleg at Petroleumstilsynet også får det generelle ansvaret for å drive tilsyn og utvikle detaljert 
tryggleiksregelverk for fornybar energiproduksjon til havs.  
 
På bakgrunn av dette tek Olje- og energidepartementet sikte på å overføre myndet for tryggleik mv. som følgjer 
av kapittel 5 i havenergilova til Arbeids- og sosialdepartementet.   
 
Myndet for merking og andre tiltak av omsyn til navigering (havenergilova § 5-2) er overført til 
Samferdsledepartementet. Samferdsledepartementet fastsette 1. januar 2017 forskrift om merking av og 
etablering av sikkerhetssoner tilknyttet innretning for fornybar energiproduksjon. Havenergilovforskrifta 
omtalar difor ikkje tryggleik mv.»  
 
Sjøfartsdirektoratet har nokre kommentarar knytt til tryggleik mv. Det står i høyringsbrevet at «Etablering og 
drift av store installasjonar vil på den andre sida ha mange likskapar med olje- og gassverksemda på dette 
punktet». Sjøfartsdirektoratet er einig i at det er mange likskapar mellom utvinning av olje- og gass og bygging 
og drift av havvindparkar. Men det er ein stor skilnad som Sjøfartsdirektoratet meiner bør belysast under 
tryggleik mv. og det er transport av arbeidarar til vindmøller, både i bygge-, drift-, og fjerningsfase. Tradisjonelt 
blir arbeidarar frakta til oljeinstallasjonar med helikopter, medan til vindmøller blir arbeidarane frakta med båt 
og flytta over til vindmøllene anten ved at skipet pressar inn mot vindmølla eller at skipet er utstyrt med ein 
gangveg som kompenserer for rørsler. 
 
Det er eit stort arbeid i IMO (International Maritime Organization) på dette feltet for å definere ein 
tryggleiksstandard for skipa som skal frakte og innkvartere IP (industrielt personell). Industrielt personell er ein 
ny definisjon for denne typar personar som blir frakta på skip. Dette kjem av at det er personar som både er 
medisinsk skikka og har tryggleiksopplæring, men som ikkje arbeider om bord i skipet. Dei passar difor ikkje inn 
i dei tradisjonelle kategoriane for folk om bord i eit skip som definert i SOLAS (Safety of Life At Sea 
konvensjonen), nemleg mannskap eller passasjer. 
 
Noreg er aktivt med i dette arbeidet, og dei siste åra har både arbeidsgrupper og korrespondansegrupper 
mellom sesjonane i IMO vore leia av Noreg. 
 
Årsaka til at vi tek dette med er at Sjøfartsdirektoratet ser for seg at med bygging av vindparkar til havs vil me 
sjå ein ny bransje vekse til av mindre skip som skal frakta industrielt personell til vindparkar i vårt eige farvatn. I 
tillegg ventar vi ei auke av større skip som skal utføra IP-operasjonar i norsk farvatn. 
 
Regelverket er i dag førebels på plass for skip med bruttotonnasje over 500 som skal frakta og innkvartera IP. 
Sjøfartsdirektoratet har tolka MSC-resolusjon 418(97), som er ei førebels avklaring frå IMO fram til endeleg 
endring av SOLAS, inkludert nytt kapittel, er vedteke, i rundskriv RSV 17-2016. Det er dette Petroleumstilsynet 
har lagt til grunn i sitt regime for bruk av fartøy med gangbru opp mot enklare innretningar. 
 
Når det gjeld fartøy med bruttotonnasje under 500, er ikkje regelverk og tolkingar klare på same måte. 

Sjøfartsdirektoratet tvilar ikkje på det tryggleiksnivået ein kjem til å oppnå, men me er opptatt av å få fram at 
det er behov for arbeid og fokus på område som skil seg frå det me ser i olje og gass, og som ikkje er framheva 
og teke med i høyringsbrevet. 
 
Sjøfartsdirektoratet vil gjerne bidra i det vidare arbeidet.    
 
 
 
 
Med helsing  
 
 

 

Bjørn E. Pedersen  
avdelingsdirektør 
Regelverk og internasjonalt arbeid 

 

  
 Linda Bruås 

Underdirektør  
Regelverk og avtaler  

